Казанда белемебезне үстердек. (Газета «Туган як» 5 августа,  2016г.)
Әле озак түгел без,татар теле укытучылары, Казаннан курсалардан укып кайттык.
 Без анда бишәү бардык: Кызыл Октябрь районыннан-Мустафина Гульну р апа,Харрасова М.,Исхакова Ә.,Сергач районнынан-Мангушева Гульнур апа һәм мин. Моңа кадәр без ике

атна дистанцион рәвештә укып, биремнәрне тиешлечә эшләп җибәрдек. Квалификация  күтәрү  программасының Казанга килеп укый торган модуле “Мәгарифне үстерү өлкәсендә  Россия Федерациясе дәүләт сәясәте:   Россия Федерациясе мәгарифе системасын үстерүнең  өстенлекле юнәлешләре һәм механизмы» дип аталды. Бу модуль  20нче июньнән 24 нче июньгә кадәр дәвам итте. Казанга баргинча ук безгә кураторыбыз, Музафарова Мингаян Гаязовна, кайсы көнне ни эшләвебез турында алдан ук белгертеп куйган иде. Шулай итеп, беренче көнне ук безнең өчен, ягъни илебезнең 17 регионыннан килгән татар теле укытучылары өчен,   Түгәрәк өстәл оештырылды. Анда бик күп  кунаклар килде: Министрлыкның өлкәләр белән эш алып баручы белгечләре, Конгресстан вәкил; “Мәгариф” журналы, “Ватаным Татарстан“ газетасы;  “Татарлар” һәм “Белем дөньясында” телевезион тапшыру журналистлары, шулай ук Татарстан Республикасы мәгарифне үстерү институты ректоры – Бадриева Рина Ринадовна, проректоры Салихова Лилия Фәннуровна. Монда бөтен Россия күләмендәге татарлар өчен иң мөһим булган татар телен саклап калу проблемасы беренче урынны алып торды. Лекцияләр иртәнге 9 сәгатьтән башланып кичке 16 га кадәр уза иде. Берсүзсез, Казанның төрле куренекле  һәм истәлекле урыннарын күрергә дә мөмкинлекләр бар иде. Беренче көнне ук без Бауман урамындагы матурлыкларны күзәтеп йөрдек, аннан истәлекле бүләкләр һәм китапханәдән китаплар алып кайттык. 21 нче июнь көнне Кәрим Тинчурин исемендәге драма һәм комедия театрында Шамил Фәрхетдинов әсәре буенча куелган «Алтын көз» спектаклен карадык. Төп мәгънәле бу куелыш залдагы бер кешене дә битараф калдырмады. Минемчә, тамашачылар театрдан онытылмаслык хисләр белән кайттылар.       Һәр шәһәрнең үзенә карата иң күренекле урыны бар. Беркемнең дә өчен сер түгел, Казанның да шундый урыннары аз түгел. Сүз Кол Шәриф мәчете һәм Казан Кремле турында бара. Без шәһәрдә булып, бу истәлекле биналарны барып карамыйча кайта алмадык.
Экскурсиябезне Кремльдән башлап җибәрдек. Кремль Казанның үзәгендә урнашкан. Ерактанрак карасаң, әйтерсең лә ул бер утрауны биләп тора. Кичләрен шушы утрауны төрле төстәге утлар яктырта. Бу − искиткеч күренеш. Кремльгә кергән юлда ап-ак Спас манарасы урнашкан. Аны сәгать бизи. Кремль янында герой шагыйребез Муса Җәлилгә куелган һәйкәл янында фотога төшеп алдык. Казанны һич тә Сөембикә манарасыннан башка күз алдына китереп булмый. Тирә-якка нур бөркеп торучы бу манара- Казанның йөзек кашы һәм гүзәл тарихи символы. Сөембикә − татар халкының горурлыгы, иминлек билгесе, иманы, кыйбласы ул. Ул − бик борынгы корылма, һәм дөньядагы авып баручы берничә шундый корылмалар исемлегенә кертелгән. Хәзерге көндә төзүчеләр аның авышып баруын туктатканнар. Яңа корылмалардан булган Кол Шәриф мәчетен дә озаклап карадык. Ул искиткеч матур һәм зур мәчет икән. Аның гаҗәп матурлыгы безне хәйран калдырды. 
        Безенең өчен тагын бер истәлекле вакыйга 23 июньдә  булды. Бу көнне безне изге Болгар җиренә экскурсиягә иттеләр. Татарстан Республикасының безгә булган бу бүләге иде. 3 сәгатьлек  экскурсия барышында, безнең көннәргә кадәр сакланып калган Кара пулат, Кече манара, Төньяк мавзолее, Ханның төрбәсе, чиркәү хәрабәләрен карап йөрдек. Шулай ук Ак мәчеттә дә булдык, Болгар цивилизациясе музеенда үзебез өчен яңа булган бик күп информация ишеттек.
Болгар... Нинди бөек һәм гүзәл сүз! Дистәләгән буыннарның изге тарихы! Ул Идел буенда урнашкан Россия мөселманнарының чал тарихка баш ию урыны. Болгар нигезе хәрабәләренә бару кечкенә хаҗ кылу белән бер диләр... Изге айларда изге урыннарга бару – үзе бер бәхет бит ул. Безнең өчен шушы искиткеч сәяхәтне оештыручыларга чиксез рәхмәтләребезне белдерәбез.
Курсалар дәвамында күренекле шәхесләр белән дә очрашулар оештырылды. Шулар арасында уку-укыту методик комплексы авторы, Татарстан Республикасының мәгәрифне үстерү институтының баш фәнни хезмәткәре Р. Р. Нигматуллина, педагогика фәннәре кандидаты, Татарстан Республикасының мәгәрифне үстерү институтының башлангыч белем бирү кафедрасының доценты Р. Х. Ягафарова, “Ак  калфак”ның җитәкчесе К. Р. Идрисова иде. 
Менә шулай бер атна вакыт күз ачып йомганчы үтеп китте. Төрле кирәкле мәгълүматлар да туплап, ял да итеп, йортларыбызга, гаиләләребезгә кайтып килдек.
Османова Равилә, Печә.
